
1

Spirit of Bosnia - 1 / 2 - 27.01.2026

Spirit of Bosnia / Duh Bosne
An International, Interdisciplinary, Bilingual, Online Journal
Međunarodni, interdisciplinarni, dvojezični, online časopis

Balčak
Marko Vešović

Čovjek koji nikad nije upoznao patnju nikad ne može biti pouzdan u sebe, niti može
spoznati sopstvenu vrijednost. Žozef de Mestr

Mi što smo prošli opsadu Sarajeva
od toga nećemo imati, razumije se, ništa.
Iskustvo koje nam neće ni za šta služiti:
kao da si bez ruku ostao, a violinu osvojio,
kako bi rekao Rasko. Niti ga možeš drugima
ispričati. Zar drevni krčag može se zamisliti
prema ručki dospjeloj do našeg vremena?
Treba da sve u duši zabravimo
i da zaboravimo. Ali bar ćemo, nadam se,
odsad imati trun više samopoštovanja
ko bokser koji primi 1 000 000 udaraca
a na nogama ostane i njegovo mu unakaženo
lice iz ogledala kazuje ko je uistinu.
Iskusili smo vlastite granice. Jer znati ko si,
to je uvijek bila privilegija žrtve. Znati
koliko možeš podnijeti, a da se ne razletiš
u paramparčad – to je imetak jedini
koji ćeš, ako preživiš, iznijeti iz ovog rata,
beskrajnog ko marama što je mađioničar
izvlači iz šešira. To znanje – sablja je koju
nećemo potrzati svaki čas iz korica.
Ali bar ja ću držati šaku
na njenom balčaku.

